
15

E ô gran cacico, benchè un natûrale

Mite ô l’avesse e generoso in sorte,

O l’ëa pe accondiscende a-ô generale

Voto do sacerdote e da so corte:

Ma ô sospendeiva l’ordine fatale

Contro i Spagnolli de portâli ä morte,

Perchè pe-ô voto opposto de Gadisa

N’ëa dûbbia a mente e a so voentæ indecisa.

A l’ëa questa a so figgia prediletta;

Tanto in virtù quanto in fattesse a l’êa

Fra-e figge de Giammaica a ciù perfetta;

Corpo robûsto ûnindo a bella cea,

E a chêu ben fæto anima franca e sccetta,

D’animo ardio, de tratto e de manea

Gentile a non aveiva de selvaggio

Che i esterni ornamenti e che ô linguaggio,

Quantunque troppo amiga doppo i fæti

Recenti di Spagnolli lê a no foîse,

Pù a-ô vedde quelli tanto malandæti

Tûtta commossa a començò a sentîse

Pe quella compascion che i chêu ben fæti

Sentan sempre ne-ô vedde ûn infeliçe,

E mentre i atri voivan ammassâli

Lê a pensava, se a poiva, de salvâli.

Ma quello che d’ammiâ a non ëa mai sazia

E ciù che i atri duî a commovesse

O l’ëa Diego, che in mezo ä so desgrazia

Ne-ô so contegno ô conservava e stesse

So manee dignitose e a stessa grazia;

Lê a sentiva per lê quell’interesse

Che in ûn animo nobile ô se sveggia

Verso a persoña chi se gh’assomeggia.

